
1. PLATAFORMA DE ORGANIZACIÓNS DE INFANCIA DE GALICIA

A plataforma de Organizacións de Infancia de Galicia é una plataforma territorial enmarcada no marco
xeral de acción da Plataforma da Infancia estatal nada no ano 1997, coa misión de aunar os esforzos
das entidades que traballan no ámbito da infancia e de crear un espazo de coordinación que defenda,
promova e protexa os dereitos dos nenos,  nenas e adolescentes conforme á Convención sobre os
Dereitos do Neno.

Así mesmo, a POIG centra os seus esforzos na mellora da situación dos máis pequenos, especialmente
de aqueles que sofren a discriminación, o desamparo ou se atopan en risco de exclusión social ou
territorial.

É unha asociación conformada por 37 entidades da comunidade, sen prexuízo de realizar actuacións
estatais  e  internacionais  a  favor do bo trato á  infancia  e  adolescencia en Galicia,  para protexer  e
promocionar os seus dereitos fundamentais.  O seu interese é incrementar o benestar  da infancia,
denunciar e facer seguimento das situación que vulneren os dereitos das persoas menores de idade.

2. PROPOSTAS DE POLÍTICA AUTONÓMICA

2.2. Mecanismos institucionais e datos 

O Comité sobre os Dereitos do Neno das Nacións Unidas sinalou nas súas observacións finais sobre o
cumprimento  dos  Dereitos  do  Neno  no  estado,  a  necesidade  dun  incremento  na  promoción  de
políticas  sectoriais  nas  Comunidades  Autónomas,  asegurando  os  recursos  humanos,  técnicos  e
financeiros precisos.

Galicia,  é  a  única  comunidade  autónoma  que  non  ten  unha  lei  específica  de  infancia.  Ampliar  a
lexislación  existente  implicaría  a  mellora  do  marco  normativo  sobre  protección  da  infancia  na
comunidade a través dun consenso e participación de todos os sectores.

Os datos estatísticos sobre a infancia en Galicia son en xeral escasos, pouco actualizados e faltos dunha
desagregación que permita unha análise acaída para cada contexto.

Adicionalmente, o Observatorio Galego da Familia e da Infancia (OGFI) non está a cumplir os obxectivos
previstos no mesmo cando se configurou.

As entidades de infancia solicitamos: 

• Elaboración e aprobación dunha Lei da Infancia específica en Galicia  para garantir todos os
dereitos dos nenos, nenas e adolescentes da nosa comunidade.

• Incorporación da análise en calquera proposta de nova normativa do impacto e gasto sobre os
nenos, nenas e adolescentes. Unha avaliación integral e transparente sobre o gasto destinado á
infancia.

2



• Establecer un rexistro estatístico de Galicia coordinado a través de IGE cun enfoque de dereitos
da infancia onde se dea visibilidade especialmente aos contextos e aos colectivos da infancia
máis vulnerable.

• Definir un Plan de Acción para o Observatorio Galego da Infancia e Adolescencia  e impulsar a
súa actividade.

2.2. Pobreza e exclusión

Segundo datos da Plataforma de Infancia o 24,9 % da infancia menor de 18 anos en Galicia vive en risco
de pobreza e/ou exclusión social. Esto supón que 93.000 nenos, nenas e adolescentes na comunidade
autónoma están nesta situación.

Na actualidade, Galicia sitúase como a quinta comunidade autónoma con menor taxa de pobreza e/o
exclusión social na infancia. Con todo, conta cunha renda media por unidade de consumo de 18.093€,
o que supón 1.067€ menos que a media nacional.

Sen embargo, debemos resaltar que España ocupa o primeiro posto da Unión Europea en taxa de
pobreza infantil (27,8 %). Ademais, aproximadamente 1 de cada 10 nenas, nenos e adolescentes no
noso país experimentan carencias materiais severas, sendo o único indicador do AROPE que aumentou
no último ano en España.

Sendo  o  emprego  un  dos  elementos  imprescindibles  para  que  os  pais  e  nais  teñan  os  recursos
necesarios para garantir a cobertura das necesidades básicas dos seus fillos e fillas, a priorización nas
políticas activas de emprego permitirían evitar a desprotección dos seus fillos e fillas.

As entidades de infancia solicitamos: 

• Garantir a través de  plans operativos específicos de Garantía Infantil que Galicia destine un
mínimo do 5% dos recursos do Fondo Social  Europeo do novo marco plurianual 2021-27 á
redución da pobreza infantil.

• Procurar a elaboración do plan de apoio ás familias monoparentais para afrontar ás elevadas
taxas de pobreza que padecen (no 82% encabezadas por unha muller) e cumprir co establecido
no Artigo 40 da Lei de Impulso Demográfico de Galicia.

• Apoiar de modo específico ás familias con nenos, nenas e adolescentes a cargo con algún tipo
de  discapacidade,  que  lles  permita  normalizar  a  situación  na  que  se  atopan  mediante  un
incremento nos apoyos sociais e económicos.

• Establecer medidas de acceso a  unha vivenda digna,  axeitada e  accesible,  que atendan as
situacións de exclusión residencial severa das familias en risco con fillos e fillas a cargo.

• Modificar a Lei de Inclusión Social de Galicia para ampliar o seu alcance a un maior número de
familias vulnerables asegurando tanto a simplificación burocrática na súa tramitación como
unha axeitada complementariedade entre a Renta de Inclusión Social de Galicia (RISGA) e o
Ingreso Mínimo Vital (IMV).

• Priorizar ás familias con fillos e fillas a cargo nas políticas activas de emprego.

2.3. Violencia

Trala aprobación da Lei Orgánica de Protección Integral á Infancia e á Adolescencia Fronte á Violencia
(LOPIVI),  é o momento de adaptar o marco legal autonómico as súas disposicións para abordar as
carencias normativas e conseguir unha aplicación efectiva e homoxénea da lei en todo o territorio. Para
iso, débese asegurar un investimento suficiente para abordar todos os ámbitos que a lei regula.

Apréciase en Galicia, igual que no resto de CCAA, unha falta de equipos especializados para traballar
coas familias con nenos, nenas e adolescentes vulnerables ou en situacións de risco. Neste momento,
existen equipos  de actuación  intermitente,  en ocasións  non especializados,  e  que  polo tanto non
sempre supoñen un apoio efectivo e unha atención específica para a infancia que poidan padecer
situacións de violencia.

Preocupa especialmente a falta de recursos co suficiente grao de especialización na atención de nenos,
nenas  e  adolescentes  e  as  súas  familias  por  parte  de  profesionais  e  institucións  no  momento  de
enfrontarse a unha posible situación de violencia infantil.

Non existen mecanismos concretos de colaboración e coordinación con entidades especializadas en
materia de violencia e dereitos da infancia, os cales suporían un recurso valioso para incrementar a
detección e prevención de malos tratos e abusos.

A LOPIVI regula a unificación do rexistro de datos así como das estratexias de intervención. Ambos van
da man, xa que o diagnóstico empírico da información do rexistro é imprescindible para elaborar e
orientar a estratexia.

As entidades de infancia solicitamos: 

• Proceder cos cambios precisos para  harmonizar a lexislación galega coa LOPIVI e dotar de
recursos  as  distintas  administracións para  que  poidan  implementar  de  maneira  efectiva o
mandato desta.

• Aumentar a visibilidade da problemática da violencia e recursos existentes de denuncia a
través de campañas de sensibilización que impulsen o cambio que se busca na sociedade para
a tolerancia cero á violencia adaptando a linguaxe e contidos ás necesidades da infancia.

• Fomentar e apoiar o establecemento de estándares e análise de risco de protección infantil
organizacional  no seo das administracións,  centros educativos e entidades en contacto con
nenos, nenas e adolescentes.

2.4. Educación

Segundo datos da Enquisa de Población Activa con datos do ano 2022, en Galicia o abandono temperá
atópase no 9,9%, sendo a cuarta comunidade do estado con menor deserción. Sen embargo, está moi
lonxe de igualarse á media da Unión Europea.

Nos últimos anos asistimos a un deterioro na calidade da educación formal. A insuficiencia no material
escolar, o aumento da ratio de nenos e nenas por clase, o incremento do custo dos libros e do comedor
escolar, xa incitaran a unha diminución na súa calidade; a non gratuidade da educación condenaba á
desigualdade no seu acceso.

De cara a unha mellora na saúde mental nos centros educativos, non existen equipos de orientación
multidisciplinares (educación social, traballo social, terapia ocupacional, pedagoxía, psicoloxía…) que
poden axudar a prevención e promoción da saúde mental.

En referencia á violencia no ámbito escolar, a LOPIVI estableceu a figura do Coordinador de Benestar e
Protección  de  forma  obrigatoria  para  todos  os  centros  educativos.  Esta  figura  debe  ser  un  perfil
fundamental para o coidado do benestar emocional do alumnado, polo tanto, debe ter dedicación
exclusiva ao seu traballo e recursos suficientes para realizalo.

Adicionalmente,  é  fundamental  a  formación  básica  en  resolución  de  conflitos,  bullying,
desenvolvemento emocional e identificación de riscos no ámbito educativo.

As entidades de infancia solicitamos: 

• Reforzar  políticas educativas con enfoque de equidade que axuden a reducir  e  a  previr  o
fracaso e o  abandono escolar,  facendo fincapé nos sectores máis vulnerables da infancia e
adolescencia mediante medidas de orientación, de apoio e de reforzo educativo adaptadas ás
necesidades do alumnado.

• Incrementar  a  porcentaxe  da  inversión  autonómica  destinada  á  educación e  reforzar  as
medidas  de  compensación  e  apoio  educativo  para  familias  con  menores  recursos  (libros,
material escolar, comedor, actividades complementarias, etc.).

• Profesionalizar a figura do Coordinador de Benestar e Protección nos centros educativos de
maneira que se garanta o perfil, a formación e a dispoñibilidade apropiada para o desempeño
das súas funcións de forma allea ao profesorado, debendo ser reconsiderada no novo modelo
de atención á saúde mental infantil e xuvenil.

• Establecer  e  reforzar  os  equipos  de  orientación  multidisciplinares  nos  centros  educativos
garantindo un equipo por cada 15.000 alumnos/as.  Segundo as cifras actuais  de alumnado
deberíase integrar 15 equipos multidisciplinares no seu futuro Plan de Saúde Mental e novo
Modelo de atención integral á saúde mental.

• Reforzar  a dispoñibilidade de prazas de educación 0 a 3,  harmonizando criterios de acceso
entre a oferta pública e privada e priorizando ás familias máis vulnerables contemplando para
estas a gratuidade do comedor.

2.5. Saúde mental

Existe unha insuficiencia de recursos especializados para atender á demanda existente, co que non se
están a cumprir os tempos de espera de 15 días para unha primeira consulta establecidos no Plan de
Saúde Mental, nin os 7 días para a consulta nos casos graves do recente Protocolo de Prevención do
Suicidio da Xunta no ámbito infanto-xuvenil. Tampouco existe un compromiso serio de incrementar a
ratio de psiquiatras e psicólogos para que se cumpra.

As entidades de infancia solicitamos: 

• Reforma  do  Sistema  de  Saúde  infantil-xuvenil,  especialmente  no  que  se  refire  a  maior
prestación de especialistas en pediatría, e garantindo a dotación de recursos específicos para
infancia  e  adolescencia  con  enfermidades  mentais,  estendendo ata  os  21 anos  a  idade  de
atención.

• Necesidade  dun  marco  lexislativo  autonómico  de  saúde  mental que  teña  en  conta  as
necesidades específicas da poboación infanto-xuvenil, a partir dun enfoque integral que reforce
a atención primaria.

• Prestar  especial  atención  ao  diagnóstico  precoz  e  á  atención  temperá  e  establecer  unha
cultura de coidado da saúde mental na comunidade mediante formación específica en todos os
ámbitos relacionados coa infancia.

• Incrementar o  número de profesionais  da psiquiatría  e  psicoloxía nas USM I-X,  integrando
nelas  equipos  multidisciplinares  (traballo  social,  educación  social  e  terapia  ocupacional),en
todas as áreas sanitarias, coa finalidade de acompañar á infancia e adolescencia con situacións
de vulnerabilidade asociadas á súa saúde mental.

• Sinatura dun Convenio entre as Consellerías de Política Social e Xuventude e Sanidade, para a
asignación de persoal  sanitario a  recursos específicos de protección infantil  (médicos,  DUE,
especialmente psiquiatras e terapeutas ocupacionais).

• Crear equipos terapéuticos específicos e unidades especializadas para a atención de problemas
de  saúde  mental  relacionadas  con  adiccións,  uso  e  abuso  das  tecnoloxías,  trastornos  da
alimentación, autismo e outros que poidan requirir especialización e/ou hospitalización. Crear
unidades separadas das das persoas adultas no caso de hospitalización.

2.6. Sistema de protección

Se falamos das carencias do sistema de protección, existe unha carencia nos recursos existentes para
cubrir as súas necesidade. En Galicia existe un número excesivo de expedientes por cada técnico dos
equipos territorias,  (80 de media en nalgunha provincia),  cando a ratio para unha intervención de
calidade  debería  situarse  no  entorno  dos  30.  Isto  sumado  ao  carecer  de  estabilidade  e  de
especialización, provoca que en moitas ocasións o persoal técnico non coñeza ben nin as crianzas, as
súas circunstancias, e que as familias non obteñan o asesoramento necesario. Tamén limita que os

plans de caso se elaboren de forma axustada ás necesidades individuais e non se avalíen ao longo do
tempo.

Débese poñer o foco na prevención para evitar a separación dos nenos e nenas das familias. Obsérvase
unha carencia de servizos suficientes de preservación familiar que supoñan un recurso de capacitación
parental  para as  familias  con nenos e nenas en risco de desprotección e os programas existentes
chegan a moi poucas familias. Tampouco existe conexión entre os programas de prevención e o sistema
de protección.

O acollemento familiar é a medida por excelencia de protección á infancia e adolescencia unha vez se
entra no sistema de protección, posto que atende o seu dereito de medrar en familia ao tempo que
posibilita manter os vínculos coa familia biolóxica.

Os datos do “Informe de Estatística de protección de menores 2021” da Xunta reflicte que soamente o
25% dos acollementos se producen en familia allea. E dicir, existe unha carencia de descoñecemento na
sociedade sobre o acollemento familiar, o que imposibilita a existencia de máis familias acolledoras. 

Non está planificada a entrada de urxencia de nenas e nenos no acollemento familiar. Cando se trata
dunha urxencia o ingreso prodúcese no acollemento residencial e os trámites e demoras nas decisións
fan que se prolonguen as súas estancias.

En moitos casos non se están a cumprir  os protocolos nin as obrigacións legais,  coma no número
excesivo de nenos e nenas de 0 a 3 anos no acollemento residencial, e en maior número de ata 6, non
cumpríndose coa lei.

As  familias  acolledoras  non contan  con unha retribución  económica  que  permita  facer  fronte  aos
gastos derivados das súas necesidades, dificultando o seu desenvolvemento óptimo.

Se falamos de acollemento residencial,  a  acollida  de nenos,  nenas  e adolescentes nos  centros de
protección debería ser de forma provisional, non permanente.

As entidades colaboradoras coa administración padecen unha continua tensión. Os ingresos para a
xestión dos seus recursos non se adaptan á realidade existente, faltando recursos para levar a cabo
todas as actividades do día a día.

Esta constante tensión nótase nos equipos educativos que traballan e conviven cos nenos, nenas e

adolescentes facendo fronte ás novas realidades de problemas de saúde mental, sendo unha constante

as baixas e presión que repercute ao non ser capaces de dar unha resposta axeitada á infancia e

adolescencia. A causa fundamental é a ratio desfasada que se está a usar nos equipos educativos (1

técnico/a por cada 8 NNA), o que fai que se prologuen as quendas de traballo.

Se falamos da transición á vida adulta, existe unha grave insuficiencia de apoio aos adolescentes do
sistema de protección na súa transición da infancia a idade adulta para que poidan dar o salto ao
mundo unha vez cumpridos os 18 anos coa maior seguridade posible.

As entidades de infancia solicitamos: 

• Avaliación do sistema de protección para eliminar as carencias e incoherencias existentes.

• Incrementar  a  inversión  no  sistema  de  protección  para  unha  mellora  na  calidade  das
intervencións, reducindo a ratio de persoal dos equipos técnicos do menor por caso.

• Incrementar  espazos  de  preservación  familiar  suficientes  especializados  na  conservación  e
recuperación  das  capacidades  parentais  evitando  ao  máximo  a  entrada  no  sistema  de
protección.

• Atender ao acollemento familiar como primeira opción cando un neno, nena ou adolescente
entre no sistema de protección, en especial cando teña menos de 6 anos, facéndose cumprir a
lei.

• Invertir en programas que incrementen o coñecemento sobre acollemento familiar, o número
de familias en acollemento en familia allea e axilizar os procesos de idoneidade, mellorando a
formación e axustando as retribucións económicas ás necesidades.

• Actualización do Decreto 329/2005 polo que se regulan os centros de protección de menores e
a  atención  á  infancia,  mellorando  o  salario  e  as  condicións  dos  equipos  educativos  que
conviven cos nenos e nenas.

• Fortalecer os programas de apoio é autonomía persoal dos mozos e mozas cando abandonen o
sistema de protección e xustiza xuvenil aos 18 anos, axudando a súa emancipación.

2.7. Infancia migrante non acompañada

No  ano  2021  a  Xunta  contabilizou  un  total  de  177  nenos,  nenas  e  adolescentes  migrantes  non
acompañados no sistema residencial galego.

Existen  grandes  obstáculos  administrativos  para  regularizar  a  súa  situación  legal  e,  polo  tanto,
residencial  e laboral.  En moitos casos prodúcese unha inhibición de responsabilidades respecto da
regularización da súa estancia por parte da administración e unha dispersión no territorio sen unha
planificación clara.

As entidades de infancia solicitamos: 

• Establecer un plan para a acollida coordinando cos centros de protección e asignado recursos
suficientes para a súa estancia.

• Dotar á  administración dos  recursos necesarios  para a tramitación dos procedementos de
regularización, ben a través de servizos externos, ben a través dos servizos xurídicos propios
para, entre outras cuestións, establecer un acceso en igualdade de condicións á sanidade.

2.8. Sistema de coidados

É necesario para unha sociedade do benestar e que pensa na infancia, axustar os tempos de coidados
parentais cos tempos de coidados substitutivos, que permitan o dereito das crianzas a ser coidadas
polos seus proxenitores e que estes, á súa vez, poidan levar a cabo a súa faceta profesional e laboral.

As entidades de infancia solicitamos: 

• Apostar pola flexibilización, axudas económicas que compensen a redución da xornada e o
fomento do teletraballo para o coidado dos fillos e das fillas. 

2.9. Atención Temperá

Na actualidade ao redor de 5.000 crianzas reciben Atención Temperá en Galicia cada ano. O que ven a
significar que atendemos un 50% da poboación infantil 0-6 que precisaría ese apoio tan necesario no
seu desenvolvemento persoal.

A  pesares  de  que  nos  últimos  anos  houbo  un  importante  incremento  de  recursos,  os  servizos
comunitarios aínda son insuficientes e non cobren un terzo dos concellos (cobertura actual 200 de 313
concellos). 

Por outra banda, hai desigualdades nos medios humanos postos a disposición das familias en cada
zona, existindo exceso de recursos nuns territorios mentres que noutros hai listas de espera. Tamén
existen desigualdades nas dotacións básicas como medios informáticos, instalacións ou materiais de
traballo. 

Os mecanismos de financiación son actualmente insuficientes e inestables,  mediante convenios ou
subvencións anuais e licitación dos servizos a través da lei de contratos fronte ao concerto social, o que
conduce ao aforro económico fronte á calidade, xerando incertezas,  inseguridades e inestabilidade
entre os profesionais, as familias e as propias administracións locais.

As entidades de infancia solicitamos: 

• Elaborar un plan de calidade guiado por criterios profesionais, que facilite un despregamento
ordenado  e  con  medios  suficientes  de  todos  os  servizos  da  Rede,  cunha  distribución
planificada, ben dimensionada, obxectiva e rigorosa dos recursos, unhas instalacións dignas,
equipos estables con formación e actualización continua e unha guía de estándares e procesos
que supervisen a súa eficacia. Compromiso de elaborar unha orde de acreditación de servizos.

• Incremento  da  financiación para  asegurar  condicións  axeitadas,  igualdade  e  calidade  na
atención aos nenos e nenas e familias dos 313 concellos de Galicia.

2.10. Contornas rurais

Galicia é das comunidades autónomas con máis poboación residente en zonas rurais do estado. A
concentración da  poboación e  dos  recursos  nos  ámbitos  urbanos  produce unha evidente falta  de
oportunidades para os nenos, nenas e adolescentes que viven no rural.

Se falamos da fenda dixital, a falta de cobertura para comunicacións e de acceso a conexións de datos,
especialmente con banda ancha, segue a ser un problema importante en Galicia. Ademais, a oferta
formativa  en  habilidades  e  competencias  dixitais  no  rural  é  moi  limitada,  con  poucos  recursos
dispoñibles e moi dependentes das iniciativas das áreas urbanas.

Na educación non formal, as nenas, nenos e adolescentes do rural teñen maior dificultade no acceso a
actividades  extraescolares  a  causa  de  ter  que  depender  sempre  das  súas  familias  para  os
desprazamentos. Ademais, a oferta de actividades é moi inferior a das áreas urbanas ou directamente
non existe.

As entidades de infancia solicitamos: 

• Garantir conexión a internet de banda ancha, o acceso a novas tecnoloxías  ao 100% dos
fogares e formacións en competencias dixitais nas contornas rurais galegas

• Facilitar  o  acceso  á  actividades  extraescolares  mediante  unha  mellora  do  transporte  e
incremento da ofectividades acordes coas necesidades de cada territorio. 

2.11. Comunidade xitana

O 86% da poboación xitana está en situación de pobreza, o 46% en extrema pobreza e a taxa de 
pobreza infantil é do 89%.

Se falamos de éxito escolar, 6 de cada 10 nenos ou nenas xitanas non consegue o título da ESO e 
soamente o 17% da poboación xitana maior de 16 anos ten completados estudos de ESO ou superiore, 
o que repercute en que a taxa de emprego sexa só do 30%, 16% no caso das mulleres.

Adicionalmente, máis de 9.000 familias xitanas seguen vivindo en infravivenda e chabolismo, 
sentíndose o 39% das persoas xitanas discriminadas.

Estos datos evidencian a necesidade de poñer en marcha medidas específicas que aborden a alta 
incidencia da pobreza e a profunda brecha de desigualdade que afecta á comunidade xitana; a iso 
súmase a discriminación e o antixitanismo que afecta a todas as esferas da vida das persoas xitanas.

As entidades de infancia solicitamos: 

• Deseño de medidas políticas e asignación de recursos para abordar a  pobreza infantil  na
comunidade xitana desde unha perspectiva integral.

• Protección  efectiva  fronte  á  pobreza,  garantindo  uns  ingresos  adecuados  ás  familias  en
situación  de  maior  vulnerabilidade  social,  asegurando  ao  mesmo  tempo  a  activación  das
persoas para a súa inclusión socio-laboral. 

• Plan de choque para combater o fracaso escolar, poñendo en marcha, medidas de orientación,
de apoio e de reforzo educativo adaptadas ás necesidades do alumnado xitano para asegurar
que  finalizan  a  etapa  obrigatoria,  e  continúan  a  estudos  post-obrigatorios,  cunha  atención
especial  á  redución  da  fenda  dixital.  Que  contemple  a  abordaxe  da  alta  concentración  de
alumnado xitano en determinados centros ou aulas. 

2.12. Dereito ao ocio e ao tempo libre

En Galicia, as actividades de ocio e tempo libre socioeducativo non contan cun recoñecemento nin o 
estatus da educación escolar.

Esta falta de recoñecemento da educación non formal ao longo dos anos, desemboca nunha dificultade
para traballar de maneira coordinada coa educación formal, obstaculizando a retroalimentación entre
ambos contextos.

Existe  unha  dificultade  de  acceso  ás  actividades  de  ocio  e  tempo  libre  á  poboación  infantil  e
adolescente máis vulnerable. As axudas económicas non son suficientes para garantir o acceso aos
nenos, nenas e adolescentes en risco de exclusión.

As entidades de infancia solicitamos: 

• Considerar as actividades de lecer e tempo libre socioeducativo como esenciais que suman á
escola,  implementando  políticas  que  garantan  o  acceso  universal  ao  lecer  e  tempo  libre
socioeducativo, especialmente da infancia e adolescencia máis vulnerable.

2.13. Participación infantil

En Galicia  no ano 2023 creouse o Consello Autonómico de Infancia e Adolescencia (CAIA),  órgano
reglado no que nenos,  nenas  e adolescentes traballan opinando sobre as  cuestións  que máis  lles
afectan.

Precísanse máis estruturas estables na administración pública que dean pé a unha participación real da
infancia na toma de decisións públicas, que impulsen o papel dos nenos e nenas como axentes de
transformación social e suxeitos activos na defensa dos seus propios dereitos. Estes espazos deben
tamén ser entendidos como espazos de rendición de contas da administración fronte aos nenos, nenas
e adolescentes.

As entidades de infancia solicitamos: 

• Garantir  e  impulsar  a  participación  dos  nenos,  nenas  e  adolescentes  en  todas  aquelas
decisións que lles afecten, promovendo medidas en colaboración co movemento asociativo e a
través da creación de estruturas adaptadas e estables para a súa participación como concellos,
foros e asociacións infantil-xuvenís.

• Destinar recursos á formación dos e das profesionais que van a traballar a participación infantil
e adolescente desde un enfoque de dereitos de infancia.

• Promover  a  participación  do  CAIA  en  espacios  de  toma de  decisións  políticas  e  promover
procesos de rendición de contas das administracións nestes espazos, mediante avaliacións dos
compromisos asumidos.

www.infanciagalicia.org

A súa voz é a nosa

